
Türk Dövlətləri Təşkilatı Azərbaycanın ədalətli mövqeyini hər zaman müdafiə edib 

 
Vaqif Bayramov 

 

Biz çox istəyirik ki, türkdilli xalqlar, ölkələr arasında birlik daha da güclənsin. Bu, bizim tariximizdir, 

bizim mədəniyyətimizdir, bizim köklərimizdir. 

 

İlham Əliyev 

Azərbaycan Respublikasının Prezidenti 

 

Prezident İlham Əliyev mayın 24-də Türk Dövlətləri Təşkilatının Baş katibi Bağdad Amreyevi qəbul 

edərkən, bu qurum çərçivəsində müxtəlif istiqamətlərdə uğurlu əməkdaşlığın həyata keçirildiyi vurğulanıb, 

eyni zamanda, Azərbaycanın bu təşkilatın fəaliyyətində rolu yüksək qiymətləndirilib. Torpaqlarımızın 

Ermənistan tərəfindən işğalı zamanı və Vətən müharibəsi dövründə adıçəkilən qurumun ölkəmizin ədalətli 

mövqeyinə verdiyi dəstəyin əhəmiyyəti də bir daha xatırladılıb. 

Türk Dövlətləri Təşkilatının Baş katibi qəbul zamanı söhbətində işğaldan azad edilən ərazilərə, o 

cümlədən, Şuşaya səfərlərini məmnunluqla diqqətə çatdırıb. Bağdad Amreyev yaxın günlərdə Bakıda Türk 

Dövlətləri Təşkilatına üzv dövlətlərin informasiya və yüksək texnologiyalar nazirlərinin də toplantısının 

keçiriləcəyini və həmin tədbirdə iştirak edən nazirliklərin təmsilçilərinin “TEKNOFEST Azərbaycan” 

Aerokosmik və Texno­logiya Festivalına da qatılacaqlarını bildirib. Baş katib, həmçinin cari ilin iyun 

ayında Şuşada Türk Dövlətləri Təşkilatı çərçivəsində genişmiqyaslı biznes-forumun gerçəkləşməsinin də 

nəzərdə tutulduğunu qeyd edib. 

Bağdad Amreyev bütün bun­larla bərabər, türk dünyasından olan özəl şirkətlərin və iş adam­larının 

Azərbaycanın düşməndən təmizlənən Qarabağ və Şərqi Zəngəzur bölgələrində həyata keçirilən quruculuq 

layihələrinə böyük maraq göstərdiklərini də xatırladıb. O, Şuşanın 2023-cü ildə Türk Dünyasının 

Mədəniyyət Paytaxtı elan olunduğunu bildirərək, Azərbaycan ilə birlikdə bu qədim şəhərimizdə çoxsaylı 

mədəniyyət tədbirlərinin reallaşdırılacağını söyləyib. 

Görüşdə Türk Dövlətləri Təşkilatı tərəfindən Şamaxı şəhərinin 2023-cü il üçün Türk Dünyasının 

Turizm Pay­taxtı seçilməsinin əhəmiyyətindən də bəhs olunub. Baş katib Şamaxıya səfərinin türk dövlətləri 

arasında turizm sahəsində əməkdaşlığın genişləndirilməsi işinə töhfə verəcəyinə əminliyini ifadə edib. 

Yeri gəlmişkən, burada bir məqamı da xüsusi qeyd etmək istərdik. Belə ki, dövlətimizin baş­çısının 

Türk Dövlətləri Təşkilatının fəaliyyətinə xüsusi önəm verməsi təsadüfi deyil. Çünki Azərbaycan 

müstəqillik əldə etdikdən sonra türk­dilli ölkələrlə, o cümlədən, Türkiyə ilə sıx əlaqələrə və əməkdaşlığa 

hər zaman xüsusi diqqət yetirib, ortaq milli-mədəni tarixi, dili və mənəvi dəyərləri özündə birləşdirən türk 

xalqları və toplumları ilə əlaqələrin inkişafını hər zaman önə çəkib. 

Bu dostluq, qardaş­lıq münasibətləri Qarabağ münaqişəsindən əvvəl olduğu kimi, savaş dövründə də 

aydın nəzərə çarpdı. Türkiyə artıq indi keçmişdə qalan “Dağlıq Qarabağ” münaqişəsində tarixi, hüquqi, 

mənəvi ədalətin bərqərar olunması istiqamətində aparılan mübarizədə haqq səsimizə davamlı səs verdi. 

Vətən müharibəsi günlərində də bu, özünü qabarıq göstərdi. Türkiyə Prezidenti Rəcəb Tayyib Ərdoğan 

savaşın ilk günündən sonunadək Azərbaycana siyasi-mənəvi dəstəyini əsirgəmədi. Qardaş ölkənin 

Cümhur­başqanının “Azərbaycan tək deyil, Türkiyə onun yanındadır” sözləri qələbənin qazanılmasında 

çox böyük rol oynadı. Bu, 30 ilə yaxın bir müddətdə torpaqlarımızı işğal altında saxlayan Ermənistanın 

havadar­larının Azərbaycanın haqq-ədalət mübarizəsinə müdaxilə cəhdlərini alt-üst etdi. Həmin dövrdə 

belə həmrəylik nümayişi xalqımız tərəfindən yüksək qiymətləndirildi, qardaşlıq və əməkdaşlıq 

münasibətlərinin daha da güclənməsinə öz müsbət təsirini göstərdi. 

Məhz bu cür köməyin, bu cür dəstəyin nəticəsi idi ki, Ermənistan müharibə zamanı bəzi dünya 

güclərinin dəstək imkanlarından məhrum oldu. Otuz il bundan əvvəl ərazilərimizi havadarlarının köməyi, 

təhdidi ilə qəsb edən düşmən bu dəfə döyüş meydanında qəhrəman Azərbaycan əsgəri ilə üz-üzə qaldı və 

rüsvayçı şəkildə uduzdu. 

Azərbaycan Prezidenti İlham Əliyev Türkiyənin “A Haber” televizi­ya kanalına verdiyi 

müsahibəsində haqlı olaraq bildirdi ki, əgər toqquş­maların ilk saatlarında Türkiyədən bu cür siyasi-mənəvi 

dəstək mesaj­ları gəlməsəydi, bəlkə də bu işlərə başqaları qarışa bilərdi: “Türkiyənin bu mesajları hər kəsə 

“dur” dedi. Azərbaycan tək deyil. Türkiyə işin sonuna qədər Azərbaycanın yanın­dadır. Əlbəttə ki, bu gün 

Azərbaycan – Türkiyə birliyi artıq çox ciddi geo­siyasi amilə çevrilib və bu, müsbət amildir. Bizim 

birliyimiz hər hansı bir ölkənin maraqlarına qarşı deyil. Biz, sadəcə olaraq, öz maraqlarımızı müdafiə edirik, 



öz yolumuzu davam etdiririk. Heç kim bizim işimizə qarış­masın... Sadəcə, biz deyirik ki, bizə də 

dəyməyin, kənarda durun. Dost olaq, tərəfdaş olaq, işbirliyi edək. Amma sizinki sizdə, bizimki bizdə. Biz 

bunu istəyirik və buna haqqımız çatır”. 

Azərbaycan hələ müharibədən əvvəl terroru, təxribatı hər za­man dövlət siyasətinə çevirən 

Ermənistanın döyüşlərdə kənar qüvvələrsiz ordumuzun qarşı­sında aciz durumda qalacağını, məğlubiyyətə 

uğrayacağını yaxşı bilirdi. Qardaş Türkiyənin açıq çağırışlarından çəkinən işğalçının dəstəkçiləri tərəfindən 

himayə olun­mayan Ermənistan döyüş meyda­nında məğlubiyyətin heyfini yenə də faşist xislətinə xas 

terrorla, təxribatla çıxmağa üstünlük verdi. Düşmən Gəncə, Tərtər, Bərdə və digər dinc ərazilərdə nə qədər 

mülki sakinimi­zin – körpələrin, qadınların, yaşlıların ölümünə bais oldu, yaşayış evlərini, infrastrukturu 

dağıtdı. 

O günlərdə xalqımız erməni faşizminin bu cür barbarlığı, van­dallığı, vəhşiliyi qarşısında sınmadı. 

Daha da möhkəmləndi, dövlətimizin başçısı ətrafında sıx birləşdi. Bu ağır, sarsıntılı məqamlarda da Türkiyə 

Azərbaycanın yanında da­yandı, düşmənə varlığını hiss etdirdi, Ermənistanın terrorçu siyasətinə qar­şı 

bəyanatlar verdi. Bir sözlə, qardaş Türkiyə İkinci Qarabağ savaşında, hətta ən kritik hadisələr zamanı da 

ölkəmizi tək buraxmadı, diqqətdən kənarda qoymadı, “Qarabağ məsələsi Azərbaycan qədər Türkiyə üçün 

də şərəf məsələsidir” söylədi. 

Bu tarixi anlar Azərbaycan–Türkiyə bağlılığının dərin köklərə əsaslandığını, dostluğun, 

əməkdaşlığın dərin rişələrdən qaynaqlandığını bütün dünya­ya göstərdi. Bu siyasi və mənəvi əzmkar 

dəstəklə həm Azərbaycan, həm də Türkiyə kənar maneələrə qarşı qətiyyətli mübarizə apardı. 

Türkiyə Azərbaycanın qələbəsindən sonra ərazidə sülhün qorunması prosesində də yaxından iştirak 

etdi. Bu məqsədlə yaradılan Monitorinq Mərkəzində qardaş ölkə də təmsil olundu. 

Beləliklə, Azərbaycan və Türkiyə münasibətləri maraqlara deyil, dəyərlərə, əsrlərin o üzündən gələn 

ənənələrə əsaslanaraq, bütün dünya üçün bir nümunəyə çevrilib. Bunu qısqanan, bundan əndişələnən hər 

hansı bir qüvvə isə heç nəyə nail ola bilməyib. 

Türk Dövlətləri Təşkilatı Azərbaycanın ikiillik sədrlik dönəmində türk dünyasının birləşməsi üçün 

böyük səylər göstərib. Ortaq köklərə, dilə, dinə, ortaq maraqlara əsaslanan bu birliyin hər zaman 

möhkəmlənməyə zəruri ehtiyacı olduğunu çıxışlarının birində xatırladan dövlətimizin başçısı bu 

istiqamətdə Azərbaycan tərəfindən bir çox tədbirlər keçirildiyini vurğu­layıb, hazırda da bu istiqamətdə 

daha bütöv, daha birləşmiş şəkildə gələcəyə doğru addımlar atıldığını bildirib. Ölkə rəhbəri bu əminliyinin 

təsadüfi olmadığını vurğulayaraq deyib: “Çünki bu təşkilatın təməlində təbii müttəfiqlər yerləşir və həm 

tarix, həm mədəniyyət, həm bizim adət-ənənələrimiz, bax, bu, birliyi diktə edir...” 

Azərbaycan İkinci Qarabağ müharibəsində parlaq qələbəmizlə təxminən 30 illik işğala son qoy­du, 

Birləşmiş Millətlər Təşkilatının 1993-cü ildə qəbul etdiyi və ka­ğızda qaldığı qətnamələri yerinə yetirdi və 

beləliklə, tarixi ədalətin, beynəlxalq hüququn bərpasına nail oldu. Ölkəmiz bundan sonra Ermənistanın işğal 

dövründə şəhər və qəsəbələrimizi yerlə-yeksan etdi­yi, maddi-mədəni abidələrimizi da­ğıtdığı, yeraltı, 

yerüstü sərvətlərimizi taladığı ərazilərdə – Şərqi Zəngəzur və Qarabağda genişmiqyasl bərpa-quruculuq 

işlərinə başladı. Türkdilli dövlətlər, xüsusilə Türkiyənin bir çox şirkətləri tərəfindən bu layihələrin icrasında 

ilk günlərdən böyük fəallıq nümayiş etdirildi. 

Bütün bunlar Azərbaycan Prezidenti İlham Əliyevin illər əvvəl də bəyan etdiyi kimi, XXI əsrin Türk 

dünyası əsrinə çevrilməsi üçün atılan xoş addımların göstəricisidir. Eyni soy-kökə, ortaq tarixə, 

mədəniyyətə və müasir dünyamızda üst-üstə düşən iqtisadi-siyasi maraqlara malik türkdilli ölkələrin bir-

birinin yanında olmasıdır. 

Prezident İlham Əliyevin rəhbərliyi ilə göstərilən səylər bəhrəsini verir, Azərbaycan istər regionda, 

istərsə də böyük bir coğra­fiyanı əhatə edən Türk dünyasında önəmli layihələrə imza atır ki, bu, həm 

dövlətin iqtisadi gücünü, həm də Türk dünyasına olan sevgisini göstərir. 

 


